
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

ঐতিহাসিক




 


অজি এসেছি তোমাদের ঘরে ঘরে—

পৃথিবীর আদালতের পরােয়ানা নিয়ে

তােমরা কি দেবে আমার প্রশ্নের কৈফিয়ৎ:

কেন মৃত্যুকীর্ণ শবে ভ’রলাে পঞ্চাশ সাল?

আজ বাহান্ন সালের সূচনায় কি তার উত্তর দেবে?

জানি! স্তব্ধ হয়ে গেছে তােমাদের অগ্রগতির স্রোত,

তাই দীর্ঘশ্বাসের ধোঁয়ায় কালাে করছে ভবিষ্যৎ

আর অনুশােচনার আগুনে ছাই হচ্ছে উৎসাহের কয়লা।

কিন্তু ভেবে দেখেছাে কি?

দেরি হয়ে গেছে অনেক, অনেক দেরি!

লাইনে দাড়ানাে অভ্যেস করােনি কোনােদিন,

একটি মাত্র লক্ষ্যের মুখখামুখি দাড়িয়ে

মারামারি করেছে পরস্পর,

তােমাদের ঐক্যহীন বিশৃঙ্খলা দেখে

বন্ধ হয়ে গেছে মুক্তির দোকানের ঝাপ।

কেবল বঞ্চিত বিহ্বল বিমূঢ় জিজ্ঞাসা-ভরা চোখে

প্রত্যেকে চেয়েছে প্রত্যেকের দিকে;

—কেন এমন হ’লাে?


একদা দুর্ভিক্ষ এলাে

ক্ষুধার ক্ষমাহীন তাড়নায়

পাশাপাশি ঘেঁষাঘেঁষি সবাই দাড়ালে একই লাইনে

ইতর-ভদ্র, হিন্দু আর মুসলমান

একই বাতাসে নিলে নিঃশ্বাস।

চাল, চিনি, কয়লা, কেরােসিন?

এ সব দুষ্প্রাপ্য জিনিসের জন্য চাই লাইন।

